
				Այս էջը սրբագրված է
Մի քանի ամիս հետո՝ 1934թ. հունիսի 11-ին, 51 տարեկանում
դադարում է բաբախել մեծ հայրենասեր, գործընկերների բնութագրմամբ՝ «միայնակ խաչակիր» (lone crusader) Վահան
Քարտաշյանի սիրտը: Մահանում է հայրենատիրության գաղափարի առաջամարտիկը, որի գործունեության արդյունքն անժամանցելի ու անգերազանցելի է, իսկ նվիրումը հայրենիքին՝ անմնացորդ:

Իր քաղաքական գործունեության սկզբում լինելով ժամանակի
ամենահարուստ հայերից մեկը՝ գրեթե երկու տասնամյակ տևած
պայքարից հետո նա անգամ թաղման փող չուներ: Նյու Յորքի
հայերի հանգանակած գումարով նրան համեստորեն հողին են
հանձնում Լոնգ Այլընդի «Սիդը գրոուվ» գերեզմանատանը (Cedar
Grove Cemetery, Long Island): Այսպես է ավարտվում մեր ժողովրդի
նորագույն պատմության մեծագույն գործիչներից մեկի կյանքը:

Հ.Գ. Անցյալ տարվա (2008թ.) մայիսին լինելով Նյու-Յորքում ուզում էի
այցելել մեծ հայրենասեր Վահան Քարտաշյանի գերեզմանին, սակայն
ապարդյուն: Պարզվեց, որ նրա գերեզմանն անգամ չի պահպանվել,
քանի որ տասնամյակներ շարունակ այցելու չի ունեցել: Այսօրվա մեր
համընդգրկուն և խորացող ճգնաժամն ունի բազմաթիվ մեծ ու փոքր
պատճառներ: Վստահաբար, պատճառներից մեկը հայրենիքի նվիրյալների ուրացումն է ու կեղծ հերոսների կռապաշտությունը: Երևանի երկու
մեծագույն փողոցներն անվանակոչել ենք ուրիշի բանակի մարշալի ու
ծովակալի անուններով, կանգնեցրել ենք նրանց ամպագորգոռ արձանները 
և դեռ սպասում ենք, որ մատաղ սերունդը հավատարմորեն ծառայի
մայր հայրենիքին ու չընտրի օտարին ծառայելու միջոցով սեփական
հայրենիքում փառքի արժանանալու ճամփան:


11 հունիսի, 2009թ.

